
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq matumu-

una saqqummiuppara: 

 

Naalakkersuisut 2008-mi naliliisimaneq nangillugu kingusinnerpaamik UKA 2014-mi 

”nilammik imermillu avammut tunisassiorneq” pillugu naliliinermik Naalakkersuisut 

peqquneqarnissaannik Inatsisartut aalajangiiffigisassaattut siunnersuut. 2004-mi ”nilammik 

imermillu 2004-miik 2013-mut tunisassiornissaq pillugu pilersaarut” aalajangersarneqarpoq, 

naliliinermilu ilanngullugu allaaserineqassaaq anguniakkat anguneqarsimanersut. Nas-

suaammi aamma allaasereqquneqarput misissoqquneqarlutillu aporfiusinnaasut, kalaallit 

nilammik imermillu tunisassiornerata ineriartortinnerani patajaallisarneranilu. Nas-

suiaammi naggataatigut siunnersuusiorfigeqquneqarput iliuusissat tigussaasut, tunisassior-

sinnaalernissamut isummamiik tunisassiornissap pivisunngortinnissaanut kivitsisussat. 
(Inatsisartunut ilaasortaq Andreas Uldum, Demokraatit) 

 

 

Tunngavilersuut  

Kalaallit Nunaanni imeq annertoorsuuvoq ullumimullu naleqqiullugu iluaqutiginiarnerusariaqarpar-

put ullumikkummi imimininnguaq pujaasanut maqeriarlugu nunatsinni tuniniartarparput taamatullu 

aamma mikisuaraq avammut tunisassiarisarlugu. 

 

Imeq minguitsoq Kalaallit Nunnaanneersoq nunap qaavata imarimmagu Namminersorlutik Oqar-

tussat pillugit inatsit imaluunniit Aatsitassiorneq pillugu inatsit naapertorlugu killilersorneqarsin-

naanngilaq. Nioqquteqarnermi sinneqartoorutit tamaasa aamma kalaallit piliaraat. 

 

Tamanna tunngavigalugu nioqqutitsialanngorsinnaavoq. Kalaallit Nunaat minguilluinnartutut 

naliginnaasumik isigineqartarpoq aamma qularutissaanngilaq nunarsuup sinnerani pisisartut imeq 

nillaarik pisiarerusunnerusaraat kialaartumut naleqqiullugu. Kalaallit Nunaat tamatumani pileri-

saarinissamini iluaqutissaqaraluarpoq, nunatta siku issilu ilisarnaatigimmagit.  Paasissutissat taakku 

niuerluarnissamut tunngavissiisinnaagaluarput. 

 

Demokraatini isumarput naapertorlugu periarfissat misissorluarnissaat imminut akilersinnaavoq 

aamma imminut akilersinnaavoq tigussaasunik misissuititsinissaq ersersitsisunik suut pisariaqassa-

nersut erngup tunisassiarineqarnissaata piviusunngortinnissaanut. 

 

Demokraatinut pingaaruteqarpoq erseqqissassallugu, isumaqaratta tunisassiorneq avammullu imer-

mik tunisassiorneq pisortat isumagisassarinngikkaat. Pisortat isumagisassaattut isigivarput sinaak-

kusersuinissanik pilersitsinissaq, aningaasaliisartup ataatsip aningaasaliisartulluunniit arlariit ata-

atsimik arlariinnilluunniit suliffilorniarunik pisortat aningaasaataannit ikorfeqarneqarsinnaanissaan-

nut assersuutigalugu Greenland Venture imaluunniit pisortat aningaasaliisarfii assigusut aqquti-

galugit. Kisianni erseqqissarusupparput piaarnerpaamik pisortat tuniartariaqarmata suliffimmiit 

suliffinniilluunniit, tamatumalu kingorna taakku unammillernerup aqqani ingerlaqqinniassammata. 

Pisortanut aningaasatigut allaffissornikkullu kingunissai  

Nalilerneqarpoq naliliinerup suliarinera ilinniagartuup ukiup affaani suliarisinnaagaa 250.000 ko-

ruunit nalinganut. Naatsorsuutigineqarpoq aningaasartuutit aningaasaliissutaareersut iluanni akiler-

neqarsinnaasoq, tamannalu suliakkiissutaareersut allat kinguartittariaqarnerannik kinguneqarsin-

naavoq.  

 

Namminersorlutik Inuutissarsiortunut aningaasatigut allaffissornikkullu kingunissai 

Piffissaq sivikinnerusoq isigalugu soqanngilaq.  

 

Innuttaasunut aningaasatigut allaffissornikkullu kingunissai  

Soqanngilaq. 

 

 


